
దయమున నెండ కన్నెఱుఁగఁ డారయఁ జూచినఁ గందు మేను స

త్ప్రియహితవర్తనుం డితని వేఱుగ నెంచకుమా తలోదరీ!

	క.	
ఇంటికి బ్రాపై యెప్పుడు

కంటికి ఱెప్పవలెఁ గదిసి కాచు నితని కాఁ

కంటికి నన్నం బిడి వా

ల్గంటీ! కడు ప్రేమఁ బ్రోవఁ గాఁదగుఁ జుమ్మీ.

	చ.	
అనినఁ దదీయదార సముదారముదారమదాత్మభావగో

పనమున నోరచూపులను బ్రాణవిభుం దిలకించి యుస్సురం

చని వెస నూర్చి చెక్కిటఁ గరాబ్జముఁ జేర్చి ధరిత్రి వ్రాయుచున్

గనుగవ నశ్రువుల్ దొలుక గద్గదికన్ దల వాంచి యిట్లనున్.

	శా.	
ఔ! లెం డేమిటిమాట! హా పయనమా  హాస్యానకుం బల్కుటో!

బాళి న్నాహృదయంబుఁ జూచుటకొ! నాపైఁ గోపమో! కాక నన్

జాలిం బెట్టెడిలాగొ! నైజమొ కటా! న న్నొంటిగా నుంచి పో

నేలీలన్ మన సొగ్గె మీకు నహహా! యేనా మిముం బాయుటల్?

	ఉ.	
ఏ మనుదాన నేకరణి నే మనుదాన వియోగసాగరం

బేమని యీఁదుదాన గతి యేమని పల్కెడువారిఁ గాన హా!

గామిడి దైవ మీవితము గామిడిమేలపుసేఁత నిర్దయన్

సీమలు గానిసీమలకుఁ జెల్వుఁడ! యేఁగఁగ దెచ్చె నక్కటా!

	ఉ.	
పైన మిదేల యన్న గ్రతుభంగము చేసినదోస మశ్రువుల్

పూన నమంగళం బగును బొమ్మని పల్కను నో రెటాడు మీ

తో నయినట్టిపాటు ననుఁ దోడ్కొనిపొమ్మన నెంతభారమో

యౌ నది మీకు నెట్టు లహహా యెడఁబాయుదె నేమి సేయుదున్.

	గీ.	
తలఁపు లొక్కటి గాఁగ నగ్గలపువలపు

చెలిమికలిమిని దొలఁకక కలసి మెలసి

భువిని క్షీరోదకన్యాయమునను వెలయు

దంపతులు చేసినట్టిదేతపము తపము.

	సీ.	
తీర్థాలవెంబడిఁ దిరుగుట కొన్నాళ్ళు

        జన్నంపుదీక్షలఁ గొన్నినాళ్ళు

తుద లేనియొక్కప్రొద్దులచేతఁ గొన్నాళ్ళు

        ఘోరతపంబులఁ గొన్నినాళ్ళు

		 ఈ పేజీలో చివరి మార్పు 11 ఆగస్టు 2020న 05:54కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

